
					Ĉi tiu paĝo estas provlegita


Do li ne volis ilin juĝi, sed deziris porti al ili
plifaciligon, konsolon, forviŝon de la larmoj, plifortigon de
la spiritoj…




Subite ekŝajnis al li, ke iu post li haltis. Li cirkaŭrigardis.

En la nokta krepusko sur la montpinto tuj apud li
vidiĝis malprecize viro kun malhela vizaĝo kaj brilantaj
okuloj. Li observis rabbi-n kaj silentis.

Viron tiun li vidis jam kelkfoje. Depost ia tempo li
sekvis la amasojn, kiuj akompanis rabbi-n de urbo al urbo.
Ĉiu deziris ektuŝi la vestojn de l’instruisto; li neniam
alproksimiĝis. Ĉiu petis konsilojn aŭ malkovris siajn
vundojn; li silentis kaj tenis sin en malproksimo.

Rabbi ne alvokis lin. Li tamen sekvis. Sekvis tra
urboj, tra lagbordoj, tra la valo de Jordano, tra lando
dezerta kaj supreniris post li la monton.

Li alproksimiĝis nur dum la soleco.

Longe li observis rabbi-n, fine sidiĝis apud li kaj
ekparolis. Rabbi aŭskultis liajn vortojn ne interrompante
lin. Kaj li rakontis pri la tero, vastiĝanta sube, pri la
amasoj dormantaj kaj ilia mizero. Poste li konfesis,
ke li estas homo multpova, sed la riĉeco ne ĝojigis lin.
Li lasis siajn havojn malproksime kaj poste sekvis rabbi-n,
por ekkoni, kion li pensas kaj faras.

Kaj li ekvidis, ke rabbi plenumas agojn eksterordinarajn,
kiuj mirigas la simplulojn. Sed li ne miras.
Ĉar rabbi faris multe, ne tuŝis tamen la plej gravan aferon.

Li forigas la doloron. Sed tiu doloro revenos. Li
forviŝas larmojn; sed la aliaj aperos en la okuloj kaj
fluos sur la vizaĝon. Li levas la falantojn; sed ili falos
ree sub la pezo de l’premo.

Li vidis, kiel siatempe rabbi alrigardis la figurojn, kiu
sub tiu ĉi ardanta rigardo sekiĝis. Li kredas, ke se

